
1 INNGANGUR 

1.1 MARKMIÐ 

Áhugavert tækifæri hefur skapast til að bæta þjónustu við eldri borgara á Höfn. Um er að ræða 
deiliskipulag sem tekur til um 3 ha reits vestan Víkurbrautar á Höfn, umhverfis Heilbrigðisstofnun 
Suðausturlands (HSSA). Áætluð er frekari uppbygging HSSA til að mæta auknum kröfum varðandi 
aðbúnað1, samhliða því að bæta þjónustu við íbúana. Nú þegar er heilsugæslustöð og hjúkrunarheimili 
á lóðinni. Aðkoma að svæðinu er af Víkurbraut inn á stofnanasvæðið.  

Gert er ráð fyrir að byggja við núverandi hjúkrunarheimili og koma upp nýjum þjónustuíbúðum fyrir 
aldraða, öryrkja og fatlaða. Í deiliskipulaginu verður gert ráð fyrir stækkun hjúkrunarheimilisins með 
viðbyggingu á 2 hæðum. Nýjar þjónustuíbúðir nokkru sunnar munu verða í góðum tengslum við þá 
þjónustu sem verður á svæðinu.  

Í Aðalskipulagi Hornafjarðar 2014-2030, sem er í endurskoðun, er umrætt svæði skilgreint sem stofn-
anasvæði.  

Deiliskipulagið tekur mið af hugmyndafræði þeirri sem HSSA styðst við í sinni starfsemi. Samkvæmt 
henni er mikilvægt að vistmenn njóti sjálfstæðis og styrkleika en jafnframt sé markvisst unnið að örvun 
í umhverfinu2.  

Megin markmið deiliskipulagsins eru eftirfarandi:  

 Að tryggja eðlilegan vöxt hjúkrunarheimilisins (HSSA) í samræmi við þarfir samfélagsins og 
að aðstaða því tengd sé í samræmi við lög og auknar kröfur sem fram koma í stefnu Félags- 
og tryggingamálaráðneytis, dags. í nóv. 2008.  

 Að tryggja aukið framboð af þjónustuíbúðum í áhugaverðum tengslum við starfsemi hjúkr-
unarheimilisins. 

 Að bæta þjónustu við núverandi notendur og vinnuaðstöðu þeirra sem þar starfa. 

 Að skapa áhugaverð tengsl starfseminnar á skipulagssvæðinu við nærumhverfið og aðlað-
andi útisvæði. 

1.2 SKIPULAGSGÖGN 

Skipulagsuppdrættir eru byggðir á loftmyndum frá Loftmyndum ehf, kortagrunnum IS50v frá LMÍ, auk 
kortagrunna Sveitarfélagsins Hornafjarðar. Deiliskipulagsgögn eru unnin í hnitakerfinu ISN93. Skipu-
lagsgögn eru eftirfarandi: 

 Deiliskipulagsuppdráttur í mkv. 1:1.000. 

 Skýringaruppdráttur í mkv. 1:1.000 sem sýnir hugmyndir um fyrirkomulag á svæðinu og 
afstöðu til núverandi og fyrirhugaðrar byggðar. 

 Greinargerð þessi með skipulags- og byggingarskilmálum og umhverfisskýrsla. 

 Hluti úr Aðalskipulagi Hornafjarðar 2014-2030, mkv. 1:15.000. 

                                                                 

1
 Sjá nánar: Félags- og tryggingamálaráðuneytið (2008). 

2
 Í starfssemi HSSA er tekið mið af hugmyndafræðinni „Leve og bo“ og „Eden“ (Samkvæmt Ásgerði K. 

Gylfadóttur og Matthildi Ásmundardóttur minnisblað, dagsett 4. september 2013).  . Sjá nánar um „Leve 
og bo“- stefnuna hjá Hrafnistu Kópavogi,(án ártals.) og um „Eden“-stefnuna  hjá Mörk Hjúkrunarheimili 
(2013). 

2 FORSENDUR 

2.1 AÐALSKIPULAG 

Í nýju Aðalskipulagi Hornafjarðar 2014-2030 er gert ráð fyrir um 1% árlegri fjölgun íbúa í sveitarfélaginu 
í byrjun tímabilsins en síðar um 0,5% fjölgun eftir því sem á líður, til ársins 2030. Miðað er við að íbúar 
verði minnst 2.200 í lok skipulagstímabilsins en gæti fjölgað í allt að 2.400 manns.  

Í skipulaginu kemur fram að á svæði fyrir samfélagsþjónustu (S3) er gert ráð fyrir stofnunum og fyrir-
tækjum sem veita þjónustu við samfélagið. Á þessum reit er hjúkrunarheimilið og heilsugæslan auk 
kirkju, leikskóla, og íbúða fyrir aldraða, þar sem gert er ráð fyrir nánari útfærslu í deiliskipulagi. 

2.2 ELDRI SKIPULAGSHUGMYNDIR 

Ekkert deiliskipulag er í gildi fyrir svæðið. Í lok árs 2013 var auglýst tillaga að deiliskipulagi fyrir þetta 
svæði, auk þess sem gert var ráð fyrir nýjum íbúðarlóðum við norðurenda Júllatúns. Sú deiliskipulags-
tillaga kláraðist ekki í ferli. Á fundi umhverfis- og skipulagsnefndar þann 3. september 2014 lagði 
nefndin til að vinnu við deiliskipulag fyrir HSSA yrði haldið áfram og óskaði eftir afstöðu bæjarstjórnar 
til þess. Á fundi bæjarstjórnar Hornafjarðar þann 4. september 2014 var ákveðið að hefja að nýju vinnu 
við deiliskipulagið. Samþykkt var að fella út nýjar íbúðarlóðir við Júllatún en halda skipulaginu óbreyttu 
að öðru leyti.  

2.3 UMHVERFIÐ 

Almennt séð, er einstaklega fallegt útsýni til jökla þegar horft er 
austur yfir Hornafjörð. Vestur af svæðinu er strönd Hornafjarðar og 
vandaður göngustígur með henni. Ekki gætir mikilla sjávarfalla við 
innanverðan Hornafjörð og öldugangur er að jafnaði lítill þar sem 
byggðin er ekki fyrir opnu hafi. Austan við svæðið eru tveir leikskólar 
og nokkru sunnar er Hótel Höfn. Sunnan við skipulagssvæðið er 
íbúðabyggð en milli hennar og hjúkrunarheimilisins er grasi gróið 
opið svæði. 

Ríkjandi hvassar vindáttir á Höfn í Hornafirði eru norðlægar áttir, þá 
sérstaklega NNV átt (Veðurstofa Íslands, 2013a). Einnig eru SV áttir 
hvassar og að einhverju leiti geta austlægar áttir verið það líka. 
Nokkur munur er á milli árstíða þar sem SV átt er mun tíðari á sumrin 
en NNV átt yfir vetrarmánuðina (Veðurstofa Íslands, 2013b, 2013c). 

2.4 BYGGINGAR 

2.4.1 Hjúkrunarheimilið 

Í stefnumörkun stjórnvalda er gert ráð fyrir uppbyggingu í þágu aldraðra og öryrkja þar sem gert er ráð 
fyrir að unnt sé að mæta kröfum um þarfir vistmanna í stærra rými en nú er3 (Félags- og trygginga-
málaráðuneytið 2008). Áhersla er á að sameiginlegt rými sé örvandi fyrir alla og stuðli að ánægjulegri 
samveru. Íbúar skulu hafa aðgang að skjólgóðum garði og sameiginlegum svölum þar sem svo háttar. 
Gera skal ráð fyrir 6 til 10 íbúa einingum og aðstöðu fyrir heilabilaða.  

                                                                 

3
 Miðað er við 75 m² hjúkrunarrými á hvern einstakling og þar af 36 m² í herbergi/íbúð.  

Framreiknuð þörf fyrir hjúkrunarrými hjá sveitafélaginu miðað við viðmið Heilbrigðis- og Trygginga-
málaráðneytis4 er 26, miðað við árið 2020 en 31 til ársins 2025.  

Í nýju deiliskipulagi er gert ráð fyrir að öll herbergi og dagaðstaða vistmanna verði á sömu hæð. Byggð 
verði upp um 30 hjúkrunarrými og þau tengd við núverandi hjúkrunarþjónustu og heilsugæslu og með 
mögulegri tengingu við þjónustuíbúðir sunnan við heimilið.  

2.4.2 Þjónustuíbúðir 

Í aðalskipulagi er gert ráð fyrir frekari uppbyggingu á íbúðum fyrir aldraða við Víkurbraut (Gláma Kím 
og félagar, 2013a, bls. 28). Nýting reitsins til hliðar við Hjúkrunarheimilið er í samræmi við áherslu 
Sveitafélagsins á að klára uppbyggingu þeirra svæða þar sem þegar eru hafnar framkvæmdir og byggja 
upp bæinn í samfelldri mynd (bls. 27). Þjónustuíbúðir til hliðar við hjúkrunarheimilið bjóða upp á 
áhugaverða möguleika með tilliti til fjölbreytni í þjónustuformi og einnig í hagræðingartilliti5.  

3 UMHVERFISSKÝRSLA 

3.1 MAT Á UMHVERFISÁHRIFUM DEILISKIPULAGSINS 

Lög um umhverfismat áætlanahafa að megin markmiði að stuðla að sjálfbærri þróun og draga úr nei-
kvæðum umhverfisáhrifum. Samkvæmt þeim skulu umhverfisþættir metnir - í tilteknum skipulags- og 
framkvæmdaáætlunum stjórnvalda - sem líklegt er að hafi í för með sér veruleg áhrif á umhverfið. Við 
mat valkosta er stuðst við aðferðarfræðina sem viðurkennd er í umhverfismati áætlana. 

Við greiningu á þeim þáttum sem talið er að geti orðið fyrir umhverfisáhrifum var ákveðið að meta 
breytinguna út frá eftirfarandi umhverfisþáttum: 

 Landslag og náttúrufar, s.s. sjónrænir þættir, fagurfræði byggðar, veðurfar og möguleikar á 
ræktun. 

 Hagrænir þættir, s.s. skilvirkni umferðar, áhrif á efnahag og uppbyggingu samfélagsins, 
samlegðaráhrif nýrra þjónustuíbúða og hjúkrunarheimilis. 

 Félagslegir þættir, heilsa og öryggi. Til dæmis aðstaða til útivistar, umferðaröryggi og heilsu-
far íbúa almennt. 

Skoðað er hvort sú stefna sem sett er fram hafi jákvæð eða neikvæð áhrif á þessa umhverfisþætti 
saman borið við núverandi ástand, þ.e. núll kost.  

3.2 SAMANBURÐUR VALKOSTA 

Gert er ráð fyrir að bera saman þá valkosti sem fyrir hendi eru. Þeir eru eftirfarandi: 

 Metin verða áhrif þess að halda óbreyttri stefnu (0 – kostur).  

 Gert verður ráð fyrir uppbyggingu á svæðinu sem svarar til að fullnægja núverandi þörf fyrir 
gæði hjúkrunarrýma og þjónustuíbúða.  

 Þessir valkostir eru bornir saman í töflu á næstu síðu.  

                                                                 

4
 Samkvæmt Guðrúnu Júlíu Jónsdóttur, minnisblað dagsett 5.10.2012. 

5
Samkvæmt Ásgerði K. Gylfadóttur og Matthildi Ásmundardóttur, minnispunktar 4. september 2013). 

VALKOSTIR 

Fjölgun hjúkrunarrýma og þjónustuíbúða  

Landslag og náttúrufar Hagrænir þættir Félagslegir þættir 

Núll kostur- 
óbreytt 
staða 

Opið óbyggt svæði helst 
óraskað. 

Íbúar sem þurfa á þjónustunni að 
halda flytja burt af svæðinu og 
mögulega einhverjir með þeim.  

Hugsanleg fækkun starfsmanna þar 
sem vistmönnum mun fækka. Þetta 
mun leiða til færri atvinnutækifæra á 
svæðinu. 

Fjölbreytni skortir varðandi búsetu-
kosti fyrir aldraða, fatlaða og öryrkja 
og því hagræðingarmöguleikar á 
rekstri ólíkra eininga hlið við hlið ekki 
til staðar. 

Ljóst er að núverandi stefna stenst 
ekki viðmið ráðneytisins um hjúkr-
unarrými, nema fækka verulega 
þeim hjúkrunarrýmum sem í boði 
eru. 

Líklegt að oftar en ekki þurfi hjón, 
vinir eða venslamenn að skiljast 
að. 

Ekki er unnið nægilega með skjól-
myndun og því útivist ekki alltaf 
ákjósanleg. 

Götumynd er slitrótt þar 
sem hús eru ekki til staðar 
til að styðja við götuna. 

Byggingar eru ekki til 
staðar til að skapi skjól - 
ræktun né útivist er því 
ekki alltaf ákjósanleg á 
svæðinu. 

Gangandi fólk hefur lítið 
skjól eða á köflum 
aðstæður til að ganga 
meðfram götum eða á 
opnum svæðum. 

Fjölgun 
hjúkrunar-
rýma og 
þjónustu-
íbúða 

Styrking götumyndar og 
skjólmyndun. 

Möguleikar til ræktunar 
aukast.  

Líklegra að eldri borgarar eða aðilar 
sem þurfa á þjónustu að halda búi 
áfram í sveitafélaginu sem og þeirra 
vinir/venslamenn. 

Störf haldast óbreytt eða fjölgar 
lítillega.  

Fjölbreytileiki eykst í búsetumögu-
leikum sem skapar tækifæri til 
ákveðinnar hagræðingar en jafn-
framt aukinna gæða fyrir íbúa.  

Uppbygging myndi standast laga-
leg viðmið um gæði og aðbúnað og 
framboð á þjónustu. 

Hjón, vinir og venslamenn geta átt 
möguleika á að dvelja nálægt hvert 
öðru og halda betur sjálfstæði sínu 
og lífsgæðum. 

Með góðu skipulagi er hægt að 
skapa skjólgóð og áhugaverð rými 
fyrir íbúa til lengri eða skemmri 
dvalar, samvista eða útivistar. 

Möguleikar til að stunda 
heilsusamlegt líferni aukast. 

Umferðaröryggi óbreytt 
með tilliti til bílsins, en lík-
lega öruggara fyrir gang-
andi vegfarendur. 

Ákveðinn stofnkostnaður. 

 

3.3 NIÐURSTAÐA SVEITARSTJÓRNAR 

Af ofangreindri töflu má sjá að samanburður 0-kosts við hugmyndir um gerð deiliskipulags leiðir til 
óyggjandi niðurstöðu sveitastjórnar Sveitarfélagsins Hornafjarðar að farið verði í gerð deiliskipulags og 
uppbyggingar samkvæmt því, þar sem gert er ráð fyrir fjölgun hjúkrunarrýma í HSSA og byggingu 
þjónustuíbúða fyrir aldraða, fatlaða og öryrkja í næsta nágrenni.  

4 ÚTFÆRSLA DEILISKIPULAGS 

4.1 HUGMYNDAFRÆÐILEGAR SKIPULAGSFORSENDUR 

4.1.1 Tengsl við næsta nágrenni 

Á skipulagssvæðinu er í dag starfrækt heilsugæsla og hjúkrunarheimili. Í næsta nágrenni til austurs eru 
leikskólar, kirkja og hótel, auk íbúðabyggðar syðst.  

Með hliðsjón af hugmyndafræðinni sem liggur fyrir um rekstur hjúkrunarheimilisins er vert að skapa 
tengingu við starfsemi í næsta nágrenni s.s. leikskóla. Með því að skapa aðlaðandi útisvæði suður og 
vestur af hjúkrunarheimilinu og góða göngutengingu milli þessara staða, er unnt að stuðla að lifandi 
umhverfi í næsta nágrenni við heimilið og þjónustuíbúðirnar.  

   

4.1.2 Rýmis- og skjólmyndun með byggingum 

Í deiliskipulagstillögunni er lögð áhersla á að byggingar myndi skjólgóð og aðlaðandi rými til útiveru eða 
ræktunar, með tilliti til ríkjandi vindátta. Þá er einnig tekið tillit til þess að útsýni yfir fjörðinn er mikil-
vægt. Haft er í huga hvernig byggingar geta styrkt götumynd Víkurbrautar og stutt við sterkar göngu-
leiðatengingar. Með þessi atriði í huga ásamt almennum fagurfræðilegum sjónarmiðum var bygginga-
reitum valinn staður.  

4.2 BYGGINGAR 

4.2.1 Hjúkrunarheimili 

Í dag er skilgreind um 8.570 m² sameiginleg lóð undir heilsugæslustöð (2.900 m2) við Víkurbraut 31 og 
hjúkrunarheimili (5.670 m²) sem er við Víkurbraut 29. Ákveðið er að halda þessu óbreyttu þar sem 
starfsemi stofnananna er rekin sameiginlega og menn vilja halda því opnu að geta samnýtt eða flutt til 
starfsemi innan heildarrýmisins. 

Gert er ráð fyrir stækkun hjúkrunarheimilisins með viðbyggingu til suðurs. Viðbyggingin getur orðið allt 
að 2.300 m², á 2 hæðum með mænishæð allt að 9 m yfir gólfplötu og fylgir mænisstefna núverandi 
byggingum. Nýtingarhlutfall lóðar er allt að 0,6. Lagt er til að hluti hússins verði gróðurskláli og félags-
miðstöð. Tengt byggingunni verði á lóðinni útivistarsvæði fyrir vistmenn og gesti, t.d. leikskólabörn úr 
nágrenninu. Gott aðgengi verður að göngustíg sem liggur með ströndinni og tengist upp á stíg við Vík-
urbraut.  

4.2.2  Þjónustuíbúðir 

Skilgreindar eru þrjár lóðir fyrir þjónustuíbúðir í 3 mislöngum raðhúsalengjum. Á Víkurbraut 25 verða 3 
íbúðir sem hafa aðkomu beint frá Víkurbraut. Við Víkurbraut 27 verða 6 íbúðir og við Víkurbraut 23 
verða 5 íbúðir. Stærð íbúða verður á bilinu 60-100 m².  

Húsin verða á 1 hæð og getur mænishæð húsa verið allt að 4 m yfir gólfplötu. Mænistefna er auðkennd 
á skipulagsuppdrætti. Þakhalli verður á bilinu 12-15°. Þessi hæð er í samræmi við byggingar í næsta 
umhverfi en skyggir þó ekki á útsýni til hafs og jökla frá byggð austan við svæðið (samanber snið BB á 
uppdrætti). Nýtingarhlutfall lóða er allt að 0,5. Bílastæði eru innan lóða þar sem því er við komið, auk 
þess sem gert er ráð fyrir 6 gestastæðum við húsin.  

4.3 SAMGÖNGUR 

4.3.1 Aðkoma og bílastæði  

Aðkoma að hjúkrunarheimilinu verður að austanverðu, frá Víkurbraut inn í syðsta hluta núverandi 
byggingar. Þar mun skapast skjólgott rými þar sem verður aðalinngangur í húsið. Einnig verður aðkoma 
inn á neðri hæðina að sunnanverðu sem einnig er hugsuð fyrir aðföng og þess háttar. 

Aðkoma að þjónustuíbúðum verður annars vegar beint af Víkurbraut (hús 25) og hins vegar um 
aðkomuveg að íbúðakjarnanum af Víkurbraut.  

Gert er ráð fyrir allt að 27 bílastæðum innan lóðar við Víkurbraut, sem að stórum hluta eru nú þegar 
fyrir hendi, þar af eru 5 ný bílastæði við inngang sunnan hjúkrunarheimilisins. Horft er til þess að núv-
erandi bílastæði við Víkurbraut 26-30 muni geta nýst betur. Bílastæði fyrir þjónustuíbúðir (við Víkur-
braut) verða innan lóða, þar sem því verður við komið. Auk þess er gert ráð fyrir 6 bílstæðum utan 
lóða, sem eru sameiginleg fyrir þjónustuíbúðirnar.  

4.3.2 Göngustígar  

Lagt er upp úr því að skapa áhugaverðar göngutengingar á svæðinu. Af stíg meðfram ströndinni eru 
þrjár tengingar. Í fyrsta lagi er stígur milli þjónustuíbúða og hjúkrunarheimilis með tengingu við 
byggingar til beggja handa og síðan í gangbraut sem lagt er til að verði komið fyrir yfir Víkurbraut, 
gegnt leikskólanum. Í öðru lagi verði stuttur stígur af strandstígnum upp í þjónustuíbúðakjarnann. Í 
þriðja lagi er lagt til að austurhluti núverandi stígs, gegnt hótelinu, verði færður norðar. Allir þessir stíg-
ar skulu vera með varanlegu yfirborði, 1,5-2 m breiðir og upplýstir. Gert er ráð fyrir að leggja göngustíg 
(1,5 m breiðan) með Víkurbraut að vestanverðu, sem mun tengjast við aðra göngustíga.  

4.3.3 Þyrlupallur 

Gert er ráð fyrir að þyrlupallur, sem nú þjónar heilsugæslunni og hjúkrunarheimili muni gera það áfr-
am.  

4.4 OPIN SVÆÐI OG ÚTIVIST  

Í skipulaginu er talsvert lagt upp úr því að skapa áhugaverð rými og skjólgóð svæði til útiveru og stuðla 
þannig að heilsueflandi umhverfi og samverustundum (sjá græna fláka á skýringaruppdrætti). 

Gert er ráð fyrir opnu svæði meðfram ströndinni og milli þjónustuíbúðar- og hjúkrunarheimilis. Talið er 
að skjólgott og sólríkt svæði muni skapast til viðveru og leikja sunnan hjúkrunarheimilisins. Þetta svæði 
er kjörið fyrir leikskólabörn í nágrenninu sem með nærveru sinni virka jákvætt á vistmenn HSSA og íbúa 
í þjónustuíbúðum. Einnig verður áfram opið óbyggt svæði (grænn gangur) gegnt hótelinu niður að 
strönd sem nýtur að einhverju leiti skjóls frá aðliggjandi byggingum. Þetta svæði heldur áfram að 
nýtast almenningi, hótelgestum og leikskólabörnum til almennrar útivsitar. 

Gert er ráð fyrir skjólsælum dvalarsvæðum tengt hjúkrunarheimilinu, út frá fyrstu hæð þar sem íbúar 
munu hafa greiða leið út. Lagt er til að þetta svæði tengist gróðurskála sambyggðum húsinu og 
félagsmiðstöð (sjá bláleita hluta bygginarinnar til suðurs og vesturs á skýringaruppdrætti). 

Þá mun verða garður við hverja þjónustuíbúð og gert er ráð fyrir skjólveggjum út frá íbúðum sem 
afmarka lóð hverrar íbúðar (merkt sem dvalarsvæði á skýringaruppdrætti). 

4.5 HEILSA OG ÖRYGGI 

4.5.1 Umferð og hljóðmengun 

Víkurbraut er botnlangi í dag. Talsverð umferð er um Víkurbraut en þar sem um botnlanga er að ræða, 
og enga gegnumstreymisumferð, er ekki gert ráð fyrir að takmarka umferð um götuna. Ekki er ástæða 
til að ætla að annars konar hljóðvist muni hafa áhrif á svæðinu að framkvæmdatíma loknum en er í dag 
og því er ekki talin ástæða til að gera ráðstafanir til að takmarka hljóðvist á svæðinu.  

Af öryggisástæðum skal gangbraut sett á Víkurbraut, gegnt leikskólanum, með tengingu við göngu-
stígakerfið. 

4.5.2 Félagsmiðstöð og sjúkraþjálfun 

Gert er ráð fyrir að á neðri hæð hjúkrunarheimilisins verði starfrækt félagsmiðstöð fyrir eldri borgara á 
svæðinu. Einnig er þar gert ráð fyrir aðstöðu til sjúkraþjálfunar.  

4.6 ÖNNUR ÞJÓNUSTA 

4.6.1 Heimsending á mat  

Gert er ráð fyrir rúmgóðri aðkomu ökutækja að eldhúsi hjúkrunarheimilis en þar mun áfram verða 
eldað fyrir íbúa heimilisins samhliða því sem sinnt er heimaþjónustu með heimsendingu á heitum mat.  

4.6.2 Kapella  

Greið aðkoma skal vera að neðri hæðinni þar sem kapella verður staðsett og þjónusta tengd henni. 
Gert er ráð fyrir að sú þjónusta muni einnig geta nýst öðrum íbúum á svæðinu. 

4.6.3 Veitur og sorp 

Lóðir munu tengjast veitukerfum sveitarfélagsins. Vatnsveita og fráveita geta annað viðbótarbyggð og 
er gert ráð fyrir að lagnir um skipulagssvæðið muni anna væntanlegri fjölgun notenda. Rafveita mun 
einnig geta annað áætlaðri fjölgun notenda. 

Gert er ráð fyrir að þjónustuíbúðir muni sameinast um sorpgeymslur. Gert er ráð fyrir flokkun sorps 
skv. reglum sveitarfélagsins hverju sinni. 

5 ALMENNIR BYGGINGARSKILMÁLAR 

5.1 HÖNNUN OG UPPDRÆTTIR 

Húsagerðir eru frjálsar að öðru leyti en því sem mæliblöð, skilmálar þessir, byggingarreglugerð og aðrar 
reglugerðir segja til um. Á aðaluppdráttum skal sýna skipulag lóðar í aðalatriðum og fyrirkomulag bygg-
inga á lóðinni.  

5.2 MÆLIBLÖÐ 

Á mæliblöðum skal sýna stærðir lóða, lóðamörk og byggingareiti húsa og fasta byggingalínu (við Víkur-
braut). Byggingareitur sem dreginn er með heilli línu er bindandi og skal meginhluti húshliðar liggja að 
þeirri línu. Þá skal sýna skipulag og frágang lóða og lóðamarka. Stefna aðalmænis er sýnd á skipu-
lagsuppdrætti.  

